[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Nafarroako Gobernuak segurtasun eta larrialdi zerbitzua jarri du martxan San Fermin jaietarako 
Segurtasunaz 400 polizia foral arduratuko dira eta entzierroak Nafarroako Larrialdi Agentziak koordinatuko ditu
2009ko uztailak 6, astelehena.  Lehendakaritza, Justizia eta Barne departamentuak zerbitzu berezi bat jarri du martxan San Fermin jaietarako, joan den astean Iruñako Toki Segurtasun Batzordean adostutakoaren arabera. Zerbitzu horretan polizia foraleko agenteek parte hartuko dute eta bitartekoak Nafarroako Larrialdi Agentziak jarriko ditu. 

Nafarroako Gobernuaren helburuak dira festak behar bezala igarotzea eta hiritarren segurtasuna eta askatasuna bermatzea. Ekitaldi nagusietan (txupinazoan, entzierroan eta zezenketetan) Nafarroako Polizia eta beste polizia agente batzuk egongo dira eta delituak prebenitu eta jarraituko dituzte. Polizia Foraleko 911 agenteetatik 400 baino gehiago egongo dira zerbitzu berezian lanean, eta Segurtasun Eskolan polizia foral izateko ikasten ari diren 100 ikasle izango dituzte laguntzaile; horrez gain, gainerako lurralde komisarietako agenteak elkarlanerako prest egongo dira.
Polizia Foralak San Fermin jaietarako antolatutako zerbitzu bereziak lau helburu nagusi ditu: errepideetako segurtasuna bermatzea, Iruñara heltzen diren errepideak erregulatuz eta zainduz, Guardia Zibilarekin eta Udaltzaingoarekin elkarlanean; hiritarren segurtasuna bermatzea, batik bat hirigunean, jaietako ekitaldi nagusietan; delituak eta salaketak ikertzea eta hiritarrei arreta eraginkorra eta gertukoa ematea bermatzea; zezen-plaza barruko eta kanpoko segurtasuna zaintzeaz gain, zezen ikuskizunetan polizia administratibo lanak egitea, Miserikordia Etxeak horretarako dauzkan zerbitzuekin elkarlanean. 

Poliziak kontrolak egingo ditu txupinazoaren aurretik, Gazteluko plazan eta Sarasate pasealekuan jendeak hiri altzariak eta pertsonak zikintzeko materiala sar ez dezan. 
Goizeko entzierroei dagokienez, polizia forala, goizero, entzierroko ordenaz arduratuko da Telleria-Telefonica-Zezen-plaza ibilbidean; hori, Iruñako Udaltzaingoarekin elkarlanean. 
Halaber, Polizia Forala (Joko eta Ikuskizunen atala) zezenketa ekitaldiak behar bezala egin daitezen arduratuko da eta ordena zainduko du kailejoian, zezen-plazan eta inguruetan. Polizia Foralak, agintaritza ordezkari gisa, akta hauek egiten ditu San Fermin jaietako zezen-plazan: lurreratzea, ganadua pisatzea; albaitariekin batera azterketa egitea; loteak zozketatzea; ganadua bereiztea; ezten hagak, banderillak eta babesak ikuskatzea; korridan presidenteari laguntzea; kailejoian ordenari eustea; emandako trofeoak kontrolatzea; eta Nafarroako Zezenketa Araudiaren lege-hausteak salatzea. Halaber, zezen-plaza ingurua kontrolatuko dute, zezenketarako sarrerak berriz sal ez ditzaten. Baten bat legez kanpo sarrerak saltzen ari bada, sarrerak kenduko dizkiote eta salaketa akta egingo dute; akta hori Iruñako Udalari bidaliko diote, espedientea egin dezan.
Horrez gain, Esku-hartze atalak eta Hiritarrak Babesteko atalak patruilak egingo dituzte, oinez eta ibilgailuetan, eguneko 24 orduetan, festa giro gehien dagoen lekuetan: Gazteluko plazan, Sarasate pasealekuan, Estafetan, parte zaharrean eta bigarren zabalgunean. Asmoa da zaintza prebentiboa gehitzea eta hiritarren eskariei edo ofiziozkoei erantzutea (kaleko salmenta, Gizabidezko Jarrerari buruzko Udal Ordenantza, estupefazienteen trafikoaren kontrako borroka, e.a.). Behar izanez gero, gainera, Polizia Judizialeko (ikerketa kriminaleko) agenteek parte hartuko dute.
Hiritarrei arreta emateko gune garrantzitsu bat Gazteluko plazan dagoen Nafarroako Jauregiko Hiritarrentzako Arreta Bulegoa da. Bulegoan San Fermin jaietarako zerbitzua handitu dute: eguneko 24 orduetan egongo dira hiritarren eskura. Lege-hauste eta delituen batzordearen salaketak jasotzeaz gain, galdutako gauzak bilduko dituzte, Iruñako Udalaren Hiritarrak Babesteko atalarekin elkarlanean. 
Gainera, Zirkulazio ataleko laurogei patruila egongo dira Nafarroako hiriburura sartzeko errepide nagusiak zaintzen eta alkoholemia, droga eta abiadura kontrolak egiten, jaietako egun guztietan, eguneko 24 orduetan (uztailaren 5etik 15era, biak barne). Orobat, radar bidezko abiadura kontrolak egingo dituzte, estatikoak eta dinamikoak, patruila ibilgailuekin eta ezkutuko ibilgailuekin. 
Gainerako kontrolak (garraioa, bideko segurtasuna) arruntak izango dira, nahiz eta batik bat Iruña inguruan egingo dituzten. Polizia Foralak, gainera, egunean bi kontrol egingo ditu (alkoholemia, dokumentazioa, aseguruak, e.a.), hirigunean, uztailaren 5etik 14ra, Iruñako Udaltzaingoarekin elkarlanean. 
Entzierroetan eta gainerako larrialdietan osasun arreta koordinatzea 

             Nafarroako Gobernuaren Larrialdi Agentziak (NLA) koordinatuko du San Fermin jaietako entzierroetako osasun arreta. Hala, SOS Nafarroa 112 koordinazio zentroak ibilbideko gune guztiekin edukiko du lotura eta osasun arreta antolatu eta zaurituak osasun zentroetara bideratuko du, arreta guneek emandako informazioaren arabera. 

Zaurituak bideratzeari dagokionez, Nafarroako Larrialdi Agentziaren irizpideak hauek dira: lehendabizi zauritu larrienak heltzea ospitaleetara, ospitaleetara dagozkien arloko zaurituak heltzea eta zaurituak zuzen banatzea.
SOS Nafarroa 112 koordinazio zentroari bidali beharreko informazioa bateratze aldera, gaixoak, patologiaren arabera, honela sailkatuko dituzte:
             - Zauritu arinak (kode berdea). Hemen sartzen dira ubelduak, bihurrituak, adarkatu gabeko zaurituak, e.a. Zauritu larriagorik ez badago, arreta eman ondoren eta San Martin zentrora (lehen Solchaga esaten zitzaion) eramango dituzte, 112 koordinazio zentroari jakinarazi eta gero.
             - Zauritu ez hain larriak (kode horia). Hemen sartzen dira hautsitako hezurrak, luxazioak, adarrekin egindako zauri arinak, e.a. Zauritu larriagorik ez badago, ospitale batera eramango dituzte, 112 koordinazio zentroak agindu ondoren.
             - Zauritu larriak eta oso larriak (kode gorria). Hemen sartzen dira politraumatismoak, buru-hezurreko traumatismo larriak; toraxean, sabelean edo beste leku batzuetan (odol asko botatzen badute) adarrekin egindako zauriak, eta bizia arriskuan jartzen duten lesio garrantzitsu edo egoera hemodinamikoak. Zauritu horiek 112 koordinazio zentroak agindutako ospitaletara eramango dituzte berehala. Alde horretatik, buruan eta toraxean lesioak eta zauri baskularrak dauzkaten zaurituak Nafarroako Ospitalera eramango dituzte, eta sabelean eta gorputz-adarretan zauritutakoak Virgen del Camino ospitalera.
NLAk aurten, laguntza teknikoa eman du Miserikordia Etxean, Zezen-plazako Ebakuazio eta Larrialdi Plana berritzeko eta hobetzeko, bigarren urtez. 
 
NLAk, entzierroetan arreta emateaz gain, Gurutze Gorriak eta DYAk beste ekitaldi batzuetan emango duen osasun arreta koordinatuko du.
             Halaber, NLAk, Su-hiltzaile Zerbitzuaren bitartez, jarduera plan bat prestatu du su artifizialetan arazoak konpontzeko. Lehendabizi Aralarko hiri parkeko eta Galarreko Su-hiltzaile Parke Nagusiko su-hiltzaileek esku hartuko dute. 

Polizia Foralaren eta NLAren jarduerak 2008an
Polizia Foralak, 2008ko San Fermin jaietan (uztailaren 6tik 14ra) 107 pertsona atxilotu zituen, hainbat deliturengatik. Aurreko urtean gehiago atxilotu zituzten, 133, hain zuzen: 25 ondarearen kontrako delituengatik (gehienak zorro lapurrak ziren), 20 lesio delituengatik, 22 bideko segurtasunaren kontrako delituengatik, 12 desobedientzia eta erresistentziagatik, 3 droga trafikoagatik, 3 desordena publikoagatik eta gainerakoak beste delitu batzuengatik (2 tratu txarrengatik eta beste bi sexu abusuagatik). 
Bestalde, Hiritarrentzako Arreta Bulegoan (Gazteluko plazan) 730 salaketa jarri zituzten 2008an, eta 2007an 932. Ia %83 (604) ebasketak izan ziren eta 28 indarrez egindako lapurretak. Salaketa gehiago ere jaso zituzten, arrazoi hauengatik: erasoak (23), kalteak (12), tratu txarrak (7), sexu askatasunaren kontrako erasoak (4) eta droga trafikoa (3). 

Zirkulazioari eta bideko segurtasunari dagokionez, Polizia Foralaren Zirkulazio ataleko patruilek zirkulazioko 41 istriputan esku hartu zuten San Fermin jaietan; istripu horietan 58 ibilgailu kaltetu ziren, pertsona bat hil zen eta beste 14 zauritu izan ziren. Halaber, zirkulazio patruilek 1.613 gidariri alkoholemia kontrolak egin zizkieten eta, guztira, 22 pertsona atxilotu eta 59 salatu zituzten, gidatzeko alkohol maila gainditzeagatik.
Gainera, Polizia Foralak 653 salaketa administratibo jarri zituen: 112 kalean pixa egiteagatik, 270 zirkulazioko eta bide segurtasuneko lege-hausteengatik eta 24 ikuskizunen arloko lege-hausteengatik.
Nafarroako Larrialdi Agentziaren SOS Nafarroa 112 zentroan, uztailaren 6ko goizeko 7.00etatik uztailaren 14ko gauerdira arte, 31.541 dei jaso zituzten, Foru Erkidegoko osokoak, eta 7.785 gertakaritarako bitartekoak bideratu zituzten; gertakari horietatik 1.016 San Fermin jaietakoak ziren. 

Azken horietan, 669 pertsonak osasun arreta behar izan zuten, %25,26k (169) traumatismo eta zauriengatik, %23,62k (158) intoxikazio etilikoagatik eta %8,82k (59) politraumatismoengatik. NLAn 11 eraso, drogengatiko 11 intoxikazio eta arma zuriekin edo su-armekin egindako 6 eraso ere hartu zituzten. Medikuen arreta behar izan zuten 669 kasuetatik gehienak (375) Iruñako parte zaharrean gertatu ziren eta 514 pertsona osasun zentroetara eraman zituzten. 
Orobat, uztailaren 6tik 14ra, entzierroaren ibilbidean jarritako sei larrialdi guneetan (Santo Domingo, udaletxea, Mercaderes, Estafeta, Telefonica eta zezen-plazan) 281 pertsonari eman zieten arreta eta 47 osasun zentroetara eraman zituzten, askotariko zauriekin. Azkenik, zezenek lau pertsona adarkatu zituzten.
Oharra: www.navarra.es web guneko albisteen atalean prentsa-ohar honi buruzko argazki bat dago.

